
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 31003-00301-2021 i Regjistrit Themeltar
Nr. 00 – 2021 – 998 i Vendimit

VENDIM

NË EMËR TË REPUBLIKËS
Kolegji Administrativ i Gjykatës së Lartë i përbërë nga :

Sokol SADUSHI

Kryesues





Ervin PUPE


Anëtar

                        

Ilir PANDA                            Anëtar  

më datë 28.06.2021, mori në shqyrtim në dhomë këshillimi, çështjen administrative nr. 301/2021, që u përket palëve:

PADITËS: 



Jazo Sinani

I PADITUR: 



Fondacioni Amerikan i Zhvillimit






Bashkia Vlorë






Shoqëria “Alb Star” shpk.

PERSON I TRETË:


Avokatura e Shtetit






Ministri i Arsimit, Sporteve dhe Rinisë

OBJEKTI:
1. Të konstatohen si të paligjshme aktet administrative shkresore me numër 201096, datë 18.09.2020 të Fondacionit Amerikan të Zhvillimit, shkresa me numër 7586/1, datë 18.09.2020 Bashkia Vlorë, shkresa me numër 445, datë 30.09.2020 të "Alb Star" shpk;

2. Detyrimin e palëve të paditura të përfshijnë paditësin dhe pronën e tij në punime rikonstruksioni në përputhje me projektin e "Rikualifikimin të zonës urbane pranë qendrës historike Vlorë, rruga Muze"; 3. Shpërblimin e dëmit të shkaktuar nga prishja e një pjese të objektit nga Bashkia Vlorë dhe lënia në degradim të plotë të tij, si pasojë e mosfillimit të punimeve nga shoqëria zbatuese "Alb Star" shpk.;

4. Shpërblimi i dëmit nga mospërdorimi i sendit sipas qirasë mujore;

5. Kjo masë dhe masa e shpërblimit të dëmeve që kërkohet do të përfshijë të gjitha dëmet pasurore dhe jopasurore të shkaktuara ndaj paditësit dhe pronës së tij, masë e cila do të përcaktohet nga ekspertë të thirrur nga gjykata në proces.

BAZA LIGJORE: 
Ligji nr. 49/2012 "Për gjykatat administrative dhe gjykimin e mosmarrëveshjeve administrative"; Kodi i Procedurës Civile në nenin 223 dhe 224; Kodi Civil në nenin 625 dhe 640 e vijues;

KOLEGJI ADMINISTRATIV I GJYKATËS SË LARTË

pasi dëgjoi relatimin e gjyqtarit, z. Sokol Sadushi, dhe si bisedoi çështjen në tërësi,

VËREN:

I.   Rrethanat e çështjes.

1.  Nga aktet e administruara në dosjen gjyqësore, rezulton se paditësi Jazo Sinani pretendon se, është pronar i një pasurie të paluajtshme të llojit "apartament", me sipërfaqe 54 m². Pasuria ka numër pasurie 14/79+1-2, zona kadastrale 8601, volumi 4, faqe 32, regjistruar në regjistrat e pasurive të paluajtshme të hartuara e të administruara nga Agjencia Shtetërore e Kadastrës, Drejtoria Vendore Vlorë.

2.  Bashkia Vlorë në bashkëpunim me Fondacionin Amerikan të Zhvillimit kanë iniciuar një projekti publik me qëllim rehabilitimin e qendrës historike të qytetit të Vlorës. Pjesë e kësaj lagje historike të qytetit të Vlorës është edhe pasuria e sipërcituar e palës paditëse. Kjo pasuri nuk i është nënshtruar procedurës së ristrukturimit sipas pretendimeve të palës paditëse, edhe pse të gjitha pasuritë e tjera, fqinje me pasurinë e tij, ishin rikonstruktuar tashmë.

3.  Në këto rrethana, subjekti paditës i është drejtuar Gjykatës Administrative të Shkallës së Parë Vlorë për të bërë të mundur detyrimin e subjekteve të paditura të përfshijnë në projektin publik edhe pasurinë e palës paditëse, duke kërkuar njëkohësisht edhe dëmshpërblimin për dëmin e shkaktuar si pasojë e mospërdorimit të sendit si pasojë të punimeve ende të papërfunduara. 

4.  Pala e paditur Fondi Amerikan i Zhvillimit ka parashtruar si kërkesë paraprake mungesën e juridiksionit të Gjykatës Administrative të Shkallës së Parë Vlorë, pasi shteti shqiptar dhe ai amerikan kanë lidhur një marrëveshje ndërkombëtare, sipas të cilës pamundëson ngritjen e pretendimeve me karakter civil ndaj këtij fondacioni.

5.  Gjykata Administrative të Shkallës së Parë Vlorë, me vendimin nr. 1373/493 regjistri themeltar, datë 12.05.2021 ka vendosur: “Pranimin e kërkesës për shpalljen e mosjuridiksionit vetëm për kërkimin drejtuar Fondacionit Amerikan të Zhvillimit….”

6.  Gjykata në veprime përgatitore, mori në shqyrtim çështjen e juridiksionit gjyqësor ndaj Fondacionit Amerikan të Zhvillimit. Gjykata i nënshtroi debatit gjyqësor Marrëveshjen Ndërkombëtare datë 10.06.1992 të lidhur shtetit shqiptar dhe atij amerikan. Në nenin 3 shkronja "d" të kësaj marrëveshje sanksionohet shprehimisht se, individët dhe organizatat publike ose private, të cilat financohen nga Qeveria e Shteteve të Bashkuara të Amerikës do të kenë imunitet nga përgjegjësitë civile të lidhura direkt me kryerjen punës së organizatës. Kjo marrëveshje është pranuar nga shtetit shqiptar me anë të Dekretit Presidencial me numër 224, datë 11.06.1992 të nxjerrë nga President i Republikës së Shqipërisë. Për aq kohë pretendimi i palës paditëse lidhet me përgjegjësitë civile të rrjedhura nga ushtrimi i punës së Fondacioni Amerikan i Zhvillimit, për aq gjatë ky kërkim nuk mund t'i nënshtrohet shqyrtimit të gjykatave shqiptare.

7. Kundër këtij vendimi ka paraqitur, me datë 17.05.2021, ankim të veçantë pala paditëse, e cila ka kërkuar prishjen e vendimit datë 12.05.2021 të Gjykatës Administrative të Shkallës së Parë Tiranë dhe dërgimin e çështjes pranë kësaj gjykate për vazhdimin e gjykimit.
Pala paditëse në ankim ka pretenduar ndër të tjera se:

· Marrëveshja parashikon imunitet ndaj përgjegjësive civile por jo se e përjashton nga juridiksioni palën e paditur . Nëse pala e paditur ka shkaqe të arsyeshme e ligjore që të zëvendësohet me palë të tjera në proces së ka imunitet në bazë të memorandumit duhet të paraqisnin kërkesë për zëvendësim në proces, por nuk duhet të pretendonin mungesën e juridiksionit. 

· Fondacioni Amerikan i Zhvillimit  duhet të dëgjohet në këtë proces se ka dhënë kontributin e saj për realizimin e projektit.

· Në rastin objekt gjykimi paditësi ka marr[dhënie jashtëkontraktore me palët e paditura dhe personat e tretë por palët e paditura dhe personat e tretë kanë midis tyre Memorandum Mirëkuptimi të miratuar me vendimin nr. 57 datë 27.07.2017 të Këshillit Bashkiak Vlorë i cili është akt administrativ në juridiksion të gjykatës.

· Vendimi datë 12.05.2021 nuk është në përputhje me ligjin procedural dhe atë material se me dhënien e këtij vendimi ka paragjykuar zgjidhjen e çështjes në themel.

· Është detyrë e gjykatës që shqyrton mosmarrëveshjen për të kuptuar dhe përcaktuar qartë natyrën e vërtetë të mosmarrëveshjes, shkakun ligjor të kërkimeve të palës paditëse, si dhe ligjin e aplikueshëm për zgjidhjen e drejtë dhe të saktë të konfliktit që i shtrohen për gjykim në përputhje me nenin 16 të Kodit të Procedurës Civile.

II. Vlerësimi i Kolegjit Administrativ të Gjykatës së Lartë

8. Kolegji Administrativ i Gjykat[s s[ Lart[ (n[ vijim Kolegji) konstaton se ankimi i veçantë është paraqitur brenda afatit prej 30 (tridhjetë) ditësh, të parashikuar në nenin 443/2 të Kodit të Procedurës Civile. Gjithashtu, rekursi i është komunikuar palës së paditur, e cila nuk ka paraqitur kundërrekurs.

9. Kolegji vlerëson se pretendimet e ngritura në ankimin e veçantë, të parashtruara në pjesën hyrëse të këtij vendimi nga pala paditëse, nuk janë të bazuara në ligj. Vendimi nr. 1373/493 regjistri themeltar, datë 12.05.2021 i Gjykatës Administrative të Shkallës së Parë Vlorë, rezulton të jetë marrë në zbatim të drejtë të ligjit procedural dhe atij material, për rrjedhojë duhet të lihet në fuqi.

10. Neni 9 i ligjit nr. 49/2012 “Për gjykatat administrative dhe gjykimin e mosmarrëveshjeve administrative”, i cili parashikon se “1. Gjykata në çdo fazë dhe shkallë të gjykimit, qoftë edhe kryesisht, kur konstaton se çështja nuk bën pjesë në juridiksionin gjyqësor, merr vendim për nxjerrjen e çështjes jashtë juridiksionit dhe dërgimin e akteve organit kompetent”, nuk lidhet me rastin e konstatimit nga gjykata të mosplotësimit të kushteve të formale të padisë, por për rastin kur vlerësohet se çështja duhet t’i dërgohet organit administrativ dhe/ose kur çështja i përket juridiksionit të huaj ose arbitrazhit. Ky Kolegj vlerëson se pavarësisht se këto dispozita flasin për konfliktin midis juridiksionit administrativ dhe atij gjyqësor, i njëjti parim respektohet dhe në rastin e konfliktit që mund të ekzistojë midis juridiksionit gjyqësor dhe juridiksionit të gjykatave të arbitrazhit.

11. Pra, në interpretim të dispozitës së sipërcituar, Kolegji vlerëson se drejtë ka vepruar Gjykata Administrative e Shkallës së Parë Vlorë kur ka vendosur nxjerrjen e çështjes jashtë juridiksionit gjyqësor, pasi nuk jemi përpara rastit të parashikuar nga neni 39, pika 1 dhe 2 i ligjit nr. 49/2012 “Për gjykatat administrative dhe gjykimin e mosmarrëveshjeve administrative”. Konkretisht, sipas këtij rregullimi ligjor rezulton se “1. Gjykata administrative jep vendime jopërfundimtare, vetëm në rastin e mospranimit të padisë dhe të pushimit të gjykimit. 2. Gjykata vendos mospranimin e padisë, kur padia nuk plotëson kushtet formale të paraqitjes së saj. Ky vendim jepet derisa nuk është dhënë vendimi i ndërmjetëm për shqyrtimin e provave...”.

12. Kolegji @mon se vendimmarrja e Gjykatës Administrative të Shkallës së Parë Vlorë se çështja duhet të nxirret jashtë juridiksionit gjyqësor është i drejtë dhe i bazuar në ligj, pasi “Marrëveshja ekonomike dy palëshe midis qeverisë së Republikës së Shqipërisë dhe qeverisë së Shteteve të Bashkuara të Amerikës”, miratuar me Dekret të Presidentit të Republikës më datë 11.06.1992, në nenin 3 shkronja "d" sanksionon shprehimisht se: “individët dhe organizatat publike ose private, dhe punonjës të organizatave publike ose private, që kanë kontratë me ose financohen nga Qeveria e Shteteve të Bashkuara të Amerikës, që janë të pranishëm në Republikën e Shqipërisë për të kryer punë në lidhje me ketë marrëveshje do të kenë imunitet nga pwrgjegjësitë civile të lidhura direkt me kryerjen e kësaj pune;…”

13. Rezulton se Fondi Shqiptaro-Amerikan i Ndërmarrjeve është një organizatë jo fitimprurëse e Shteteve të Bashkuara, e themeluar në Shtetin e Delaware në vitin 1995 dhe e financuar nga Qeveria e Shteteve të Bashkuara për qëllim të ofrimit të asistencës në mbështetje të sektorit privat në Shqipëri. Kjo mbështetje ofrohet në përputhje me Marrëveshjen Ekonomike Bilaterale të nënshkruar midis Qeverisë së Shteteve të Bashkuara dhe Qeverisë së Republikës së Shqipërisë më 10 Qershor 1992. Fondacioni Shqiptaro-Amerikan i Zhvillimit, një organizatë jofitimprurëse e Shteteve të Bashkuara, e themeluar në Shtetin e Delaware më 9 Shtator 2009 vepron mbi programet e krijuara nga Fondi Shqiptaro-Amerikan i Ndërmarrjeve, duke mbështetur zhvillimin e sektorit privat përmes edukimit, sipërmarrjes, zhvillimit të lidershipit, turizmit kulturor dhe ekoturizmit në Shqipëri. Fondi Shqiptaro-Amerikan i Ndërmarrjeve dhe Fondacioni Shqiptaro-Amerikan i Zhvillimit gëzojnë atributet dhe përfitimet në lidhje me përjashtimin nga taksat në Republikën e Shqipërisë në përputhje me Nenin 3 të Marrëveshjes Ekonomike Bilaterale të referuar më sipër.
14. Për sa më sipër, Kolegji vlerëson se në kushtet kur palët me vullnet të lirë kanë shmangur legjislacionin shqiptar për zgjidhjen e mosmarrëveshjeve midis tyre, atëherë vendimi i Gjykatës Administrative të Shkallës së Parë Vlorë për nxjerrjen jashtë juridiksionit gjyqësor, duhet të lihet në fuqi.
PËR KËTO ARSYE,

Kolegji Administrativ i Gjykatës së Lartë bazuar në nenin 9 të ligjit nr. 49, datë 03.05.2012 “Për gjykatat administrative dhe gjykimin e mosmarrëveshjeve administrative”, ndryshuar me ligjin 49/2021,

VENDOSI:

Mospranimin e ankimi të veçantë të paraqitur nga pala paditëse Jazo Sinani kundër vendimit nr. nr. 1373/493 regjistri themeltar, datë 12.05.2021 të Gjykatës Administrative të Shkallës së Parë Vlorë.

Tiranë, më 28.06.2021

